
Шығыс Қазақстанның ежелгі қазыналарын 
зерттеу жобасы аясында З. Самашев1 жетекшілік еткен 
археологиялық зерттеу жұмыстары 2020 жылы Елеке 
сазы қорымындағы Түркі дәуіріне жататын «Қаған 
кешенінде» жүргізілді. Бұл ескерткіш Қазақстан 
аумағындағы көне түркі дәуіріне жататын алғашқы 
қағандық кешен болып табылады. 

Елеке сазы қорымы – Абай облысы, Ақсуат 
ауданы, Ақсуат ауылынан оңтүстік-батысқа қарай 
95  км жерде, Қарғыба өзенінің жағалауында 
орналасқан. Тарбағатай аумағында мұндай 
ескерткіштің табылуы түркілердің тарихи аренаға 
шығуымен, олардың рухани-дүниетанымдық және 
діни-философиялық бағдарларымен және кеңістіктегі 
үздіксіз байланыстарымен Азиядағы белгілі бір 
этномәдени процестерді көрсетеді [Самашев 2022: 
163–184]. 

Ежелгі түркілердің жужандарды жеңуі, оларды 
Орталық Азияда үстем халыққа айналдырды. 
Шығыс Азия мен Шығыс Еуропаға жорықтар 
жасау үшін ыңғайлы ат жабдықтары қажет болды. 
Алғашқы Түркі қағанатының пайда болуымен 
ежелгі түркілерде қарапайым және қолдануға 
ыңғайлы ат жабдықтарының жаңа түрлері пайда 
болады. Үзеңгілер темірдің көлденең қимасында 
дөңгелектелген дайындамаларынан жасалған. 
Олардың темірден иілген сақиналы ілмегі, сопақша 
саңылауы, доғал немесе түзу табаны, екінші түрінің 
тікбұрышты саңылауы бар ілмегі, қысқа мойны, 
сопақша саңылауы, төменгі жағында жиегі бар 
доғал немесе табаны түзу. Үзеңгінің екі түрі де 
функционалды түрде оңтайлы болғаны соншалық, 
ежелгі түркі мәдениетінің өмір сүруін бес ғасырға 
ілгерілетті [Савинов 1984: 133].

Елеке сазы қорымындағы көне түркі дәуіріне 
жататын Қаған кешеніндегі қазба жұмыстары 
барысында ерекше бедері бар үзеңгі табылды (1, 
2-сур.). Үзеңгі толықтай темірден жасалып, сыртқы 
жағына күміспен қақтау технологиясын қолдану 
арқылы безендірілген. Негізгі тірегі саналатын 
қос қапталы төменгі бөлігіне дейін еніп, екі 
жағына симетриялы кеңейтілген. Ер-тоқымның екі 
қапталынан қайыс бау арқылы тағылатын, үзеңгінің 
жоғарғы жағында таралғы өткізетін бөлігі жартылай 
жойылған. Негізгі бедер үзеңгінің басқышында 

1 Мақаланы жазуда авторлық рұқсаты мен 
ғылыми кеңес берген Зайнолла Самашевқа 
алғысымды білдіремін

көрінгенімен, қос қапталынан бастап жоғары қарай 
симметриялы өрнектермен көмкерілген. Басқыштың 
сыртқы жағындағы өрнектер шеткі бөліктерінде 
сақталмағанымен, негізгі орталық бөлігінде 
орналасқан бейнеге қарап түсінуге болады. Қос 
қапталынан төменгі бөлігіне еніп жатқан орталығы 
шығыңқы орналасқан. Онда құс бейнесі, орталығынан 
қарама-қарсы бағытталған. Басты назар басқыштың 
ішкі жағында өсімдік текті және зооморфты стилге 
аңшы адамның бейнесі кіріктірілген. Мұндай 
үзеңгілердің ұқсас түрлері Шығыс Қазақстаннан, 
Алтай тауынан және Хакасиядағы Копендік Чаатас 
жерінен табылған [Король 2008: 332 с].

Елеке сазында орналасқан «Қаған кешенінен» 
табылған үзеңгінің негізгі шығу тегі Алтайдан [Кляш
торный,  Султанов 2000] табылған ерте ортағасыр
лық үзеңгілермен байланысады. «Қаған кешені
нен» табылған үзеңгі жасалуы мен безендірілу 
технологиясының дамыған кезеңімен сәйкес келеді.

Осыған байланысты үзеңгілердің аумақта 
таралуына тоқтала кетсем. «Ілмектелген» үзеңгілер – 
Еуразия аумағында біздің заманымыздың 
І мыңжылдығының екінші жартысында кең тараған 
(3-сур.). Бұл кезеңдерде көшпелілердің ер-тұрман 
жабдықтарын жасауды жақсы игергені сонша, 
осыған сай ат үстіндегі айқас тәсілдері де өзгеріске 
түсіп дамыды. С.И.  Вайнштейн бұл туралы: «...
Алтай түріктерінің үзеңгілерді алғаш рет кеңінен 
қолдануына байланысты толық негіз бар. Олар 
өмірінің көпшілігін ат үстінде өткізген көшпенді 
жылқышылар ғана емес, сонымен қатар темір қорыту 
мен  өңдеу ісін өте жоғары шеберлікпен атқара білді. 
Орталық Азияның көшпенділері арасында олардың 
«темір балқытушылар», «теміршілер» деген атпен 
белгілі болғаны тегін емес...» [Ваинштейн 1966: 66]. 

Мұндай үзеңгілердің  пайда болуын зерттеуші
лер VI–VII ғасырларға жатқызды. С.И. Вайнштейннің 
тұжырымдауында, үзеңгілерді алғаш рет Алтай 
түркілері пайдалана бастаған. И.Л. Кызласов 
үзеңгілердің шығу тегі туралы мәселені нақтылауға 
тырысты. Ол үзеңгілерді пайдалану дәстүрі 
С.И.  Вайнштейн ойлағаннан да көне деп шешті; 
оның пікірінше, “үзеңгілер б.д.д. IV–III  ғасырлардан 
бастап пайда болып, кеңінен қолданыла бастады” 
[Кызласов 1973: 35].

Үзеңгілер қайыс бау арқылы ер-тоқымға 
бекітілді. Тянь-Шаньның Кочкор алқабындағы 
көне түркі ескерткіштерінен табылған темір 

1-сур. Елеке Сазы қорымындағы «Қаған» кешенінен 
табылған үзеңгі. З. Самашевтың фотосуреті

Fig. 1. Stirrup from the “Kagan” complex of the Eleke Sazy 
burial ground. Photo by Z. Samashev

Рис. 1. Стремя из комплекса «Каган» 
могильника Елеке Сазы. Фото З. Самашева

2-сур. Елеке Сазы қорымындағы «Қаған» кешенінен 
табылған үзеңгі. Профиль көрінісі. З. Самашевтың 

фотосуреті
Fig. 2. Stirrup from the “Kagan” complex of the Eleke Sazy 

burial ground. Profile view. Photo by Z. Samashev
Рис. 2. Стремя из комплекса «Каган» могильника Елеке 

Сазы. Вид в профиль. Фото З. Самашева

үзеңгілерде саңылаулар, ілмектер неме-
се ілуге ​​арналған құрылымдар түрінде 
ерекшеленді. Үзеңгілердің ішінде 
мойынсыз домалақ ілмекті, мойынды 
домалақ ілмекті, дөңгелек ашық ілмекті 
түрлері бар. Сирек кездесетіні – үзеңгі 
бауды бекітуге арналған жартылай 
ұзартылған құрылғысы бар үзеңгі. Белдік 
қуыс ілгектің жоғарғы бөлігіндегі тесік 
арқылы өткізіліп,  жоғарғы жағына орал-
ды. Доғалы тесігі бар үзеңгілер сопақша 
ілмекті, мойынға төртбұрышты ілмекті, 
өзегіне төртбұрышты ілмекті түрлермен 
көрсетеді [Табалдиев 1996: 120–125].

Алтайдағы және Моңғолиядағы 
ежелгі түркілердің ескерткіштерінде 
жиі кездесетін олжа – темір үзеңгілері. 
Олар ежелгі түркі жерлеу орындарының 
көпшілігінде жылқылармен, кейде 
жерлеу қоршауларында кездеседі. 
VIII-X  ғасырларға жататын Минусинск 
шұңқырында жылқысы бар ежелгі түркі 

3-сур. Алтай өлкесінің Тальмен ауданынан табылған үзеңгі. 
Суретті салған И.А. Чудилин

Fig. 3. Stirrups from the Talmensky district of the Altai Krai. 
Artist: I. Chudilin

Рис. 3. Стремена из Тальменского района Алтайского края. 
Художник: И.А. Чудилин

Дүйсенбеков А.М. Көне түркілердің күміспен қақтау 
технологиясы хақында

жерлеу орындарында темір үзеңгілер; Моңғолия 
аумағында көне түркі ескерткіштерінен сақина не-
месе пластиналы ілмекті үзеңгілер; Саинтэ-Сумэ 
және Джарагаланты ескерткіштеріндегі екі жылқысы 
бар жерлеу орнында кесіндісі бар пластиналы 
ілмекті үзеңгілер табылған. Бұл ескерткіштер VIII – 
X ғасырларға жатады [Евтюхова 1948: 50–55].

Таулы Алтайдың аумағындағы ежелгі түркі 
ескерткіштерінде сақиналы және пластиналы 
ілмекпен, жалпақ табанмен үзеңгілер басым болды. 
Олардың мерзімделуі VII–X ғасырларда Батыс Түрік, 
Шығыс Түрік, Ұйғыр және Қырғыз қағанаттарының 
өмір сүру кезеңімен сәйкес келеді.

Күміспен қақтау технологиясы.
Қақтау әдісі – бір металды екіншісіне жұмсақ 

металмен төмен балқу температурасында инкруста-
циялау. Аталған әдіс, қола және болат бұйымдарын 
қымбат металдарымен безендірудің ерекше, өте 
ежелгі әдісі. Технология көркем бұйымдарды, 
тұрмыстық заттарды, қару-жарақ пен жауынгерлік 
жабдықтарды: қылыштарды, қанжарларды, қалқан
дарды, дулығаларды, білектерді, үзеңгілерді 
безендіру үшін қолданылды.

Бұйымның сыртында арнайы ойық қалдырылып, 
сол ойық бағалы металмен толтырылған. Бағалы ме-
тал ретінде күміс жиі қолданылған. Күміс қақтауға 
төзімді, жұмсақ болып келеді, оны көркемдеп 

өңдеуге әртүрлі әдістер қолданылады: құю, басу, созу, 
темірге күміс қақтау. Әшекейлеу технологиясының 
ерекшелігіне байланысты бұйымды сыртқы бей
несімен ерекше үйлестіреді.

Үзеңгідегі ұқсастықтар. 
Үзеңгідегі қақтау технологиясымен жасалған бе-

дер Ресейдегі Копендік Чаатас жерінен де табылған. 
Бірнеше темір үзеңгілер өсімдік текті өрнектері қақтау 
технологиясымен көмкерілген [Кызыласов,  Король 
1990]. Әдебиетте металды көркемдік өңдеудің 
бірнеше түрлері атап өтіледі. Олардың шығу тегі 
ерте темір дәуірінің мәдениеттерінен бастап, қазіргі 
уақытқа дейін өмір сүреді [Кызласов 1983: 120–130].

Кейбір темір үзеңгінің кең табандарында бұйра 
кесінділер бар. Табанының ішкі жағы жолбарыс не-
месе барыс және атты адамның аң аулау көрінісімен 
безендірілген (4-сур.). Бейнеде арыстан ашуланған 
жолбарыспен алмастырылуы мүмкін. Алайда, 
жыртқыштың шабандозға артқы жағынан шабуыл жа-
сауы және шабандоздың садақ атуы Сасанидтік ою-
өрнектерінде жиі кездеседі. Жалпы алғанда, Копендік 
нақыштаулар мен Елеке сазынан табылған үзеңгідегі 
бейнені салыстыру арқылы, бұл екі жағдайда да аң 
аулау көрінісін байқаймыз.

«Қаған комплексінен» табылған үзеңгінің 
құрылымына келетін болсақ, темірден жасалған 
бұйымдағы безендірулердің аң стилі және өсімдік 

4-сур. Елеке Сазы қорымындағы «Қаған» кешенінен табылған үзеңгі (ішкі жағы)
Fig. 4. Stirrup from the “Kagan” complex of the Eleke Sazy burial ground (inner side)

Рис. 4. Стремя из комплекса «Каган» могильника Елеке Сазы (внутренняя сторона)

стилі кездеседі. Үзеңгідегі күміспен қақтау техноло-
гиясымен салынған бейненің негізгі фоны өсімдік 
стилімен құралып, басты назар жыртқыш аң аулау 
көрінісіндегі атты адамға түседі.  

Метал бұйымдарды безендіру VІІІ  ғасырдың 
бірінші жартысындағы материалдық мәдениеттің 
негізгі бөлігі болып табылады. Метал бұйымдарын 
безендіру қақтау технологиясы арқылы ою-өрнек
термен көмкерілгенде, Копендік Чаатас мәдениетін 
Таштык мәдениетінен ажыратады [Кызлаcов 1983: 
120–130]. Түркілердегі метал өңдеу технологиясының 
шекарасы өте ауқымды болғанын көрсетеді. Көршілес 
Қытай және Парсы өркениеттерімен байланысады.

Метал бұйымдарының ою-өрнегінің негізін 
құрайтын барлық мотивтерді үш негізгі топқа бөлуге 
болады: геометриялық, өсімдік және зооморфты. 
Қарастырып отырған үзеңгіде өсімдік текті, зоомор-
фты және аңшы бейнеленген.

Өсімдік стилі-қарапайым өсімдік текті элемент
терінің шығу тегі ежелгі Шығыс мәдениеттерінің 
әсерінен пайда болған. Сақ дәуіріндегі тайпалардың 
мәдениетінен бастау алады. Қарапайым және күрделі 
композицияларымен өсімдік ою-өрнектерінің та-

ралуы ерте ортағасырдағы дала халықтарының 
өнеріндегі ерекше құбылыс. Әр түрлі безендірілген 
заттардың көркемдік бейнелеріне жаңа өзгеріс 
әкелді. 

Аң стилі – дәстүрлі  скиф-сібір стилінің алдыңғы 
дәуірлерден сақтаған көркемдік тәжірибесі мен 
дәстүрлері тығыз байланысты ежелгі түркі өнерінің 
ерекшеліктерін көрсетеді. Безендірілген сюжет-
тер сол кезеңдегі өнердегі жаңа тенденцияларды, 
жергілікті дәстүрлі талғамдарды ескере отырып 
түсіндіріледі [Федоров-Давыдов 1976: 56–58]. 
Г.А. Федоров-Давыдов дала халықтарының ою-өрнек 
өнерінің және ерте ортағасырлық кезеңнің айрықша 
ерекшелігі – өсімдік ою-өрнегінің басым бөлігі зоо-
морфты өрнектің ұштасуымен түсіндіреді.

Орта ғасырлардағы өсімдік текті ою-өрнектерінің 
ерекшелігі өсімдік формаларын геометриялау бол-
ды. Ол табиғаттан алшақтауды ғана емес, ою-өрнекте 
осы дәуірдің барлық өнер стиліне сәйкес келетін жаңа 
қасиеттерді дамытуды да қамтыды [Савинов 1979: 
55–57]. Бұл ерекшеліктер Чаатас мәдениетінің ме-
тал бұйымдарының ою-өрнек стилін де сипаттайды. 
Үлгілер табиғаттағы өсімдіктерді қайталамайды. Олар 

5-сур. Копендік чаатас
Fig. 5. Kopensky chaatas

Рис. 5. Копёнский чаатас

геометрияланған және симметрияларға бағынады.
Ерекше туындылардың бірі-шабандоздардың 

аң аулау көріністерін қайталайтын Копендік қола 
қапсырмалар (5-сур.). Қапсырмадағы фигуралардың 
жиынтығы, композициялық және стилистикалық 
ерекшеліктері, ежелгі түркілердің өмірін зерттеу-
ге арналған мәдени-тарихи рөлі әдебиетте егжей-
тегжейлі көрсетілген. Сол уақыттағы жергілікті 
шеберлердің жұмысындағы маңыздылығы, қапсыр
мадағы бейнелердің күрделілігімен түсіндіріледі. 
Жануарлар алты бейнемен ұсынылған: жолбарыс, 
барыс, дала иті, қабан, бұғы және тау ешкісі. Олар 
бізге бұрыннан белгілі зооморфтық бейнелердің 
жиынтығын толықтырады [Евтюхова 1948: 109].

Қорытынды
Қорытындылай келе, қазақтың ер-тұрман 

жабдықтары ғұн, көне түркілердің пайдаланған 
нұсқаларының тікелей жалғасы. Қазақ халқының 
қазіргі уақытқа   дейін пайдаланып келе жатқан 
үзеңгілер саны өте көп. Ұлттық мәдениетіміздің 
үлкен бір саласы ат әбзелдерінің жасалу жолдары, 
технологиясы, аймақтық ерекшеліктері ауқымды. 
Халқымыз ат әбзелдерін – сәндік, тұрмыстық, 
жауынгерлік мақсатқа орай әртүрлі пайдаланған. 

Тұрмыстық үлгіде: күнделікті шаруаға қажет ат 
әбзелдері жатады. Сәндік үлгіде жасалған әбзелдер 
қатарына – ханды ұлықтау немесе шенді адамдардың 
салтанатты жерлерге баруына арнайы жасалған. 
Жаугершілік мақсатта – ат әбзелдерінің сапалылығы 
мен беріктігіне басты назар аударылған.

Осы зерттеуде талданған көне түркілердің 
күміспен қақтау технологиясы, ерте ортағасырлық 
ою-өрнектің ерекше эстетикалық құрылымын 
көрсетеді. Метал бұйымында безендірілген жануар 
мен атты адам бейнесі композицияның бір бөлігі 
болып саналады. Сонымен қатар, өсімдік текті 
өрнектің элементтері тұтас сюжетті құрайды. 
Зооморфтық бейнелер көне түркілердің қолданбалы 
өнерінің жарқын үлгілерінің бірі.

Түркі мәдениетінің таралу аймағының кең 
көлемде болғандығы, көрші мемлекеттермен 
әрдайым үздіксіз байланыс орнатқанын археология 
ғылымы заттай деректер арқылы дәлелдеу үстінде. 
Қойнауында талай мұраларды сыйғызған кең байтақ 
жерімізде тарихымызды асқақтататын әлі де талай 
археологиялық жаңалықтардың ашылатынына 
кәміл сенемін.

